Mesaz LALIT a tu Travayer a lokazyon Fet Travay 2002

Guvernman-Kapitalist-Labank Mondyal inn fer lalyans

Ena gran danze pu klas travayer !
Le 1 Me, li selebrasyon Fet Travay. Li zur kot nu selebre lalit travayer kont explwatasyon patron. Sa lane-la dan mem moman kot nu pe selebre Fet Travay 2002, ena gran danze pe vini divan nu. Nu drwa, nu kondisyon de vi, lavenir nu zanfan menase!
Apre ki guvernman fini met lalwa represif Prevention of Terrorism Act (POT) ki atak drwa ek liberte tu dimunn, aster-la zot pe vinn atak nu bann drwa sosyal ek ekonomik. Avan le 1 Me, guvernman MSM-MMM-PMSD fini fer deklarasyon de ger kont travayer ek dimunn mizer partu dan pei. Ena 4 mezir mortel ki zot fini anonse kont travayer, pansyoner, zenn ek fam. 

Guvernman pe rod ogmant TVA

Guvernman pe rod ogmant TVA pu li vinn 15%. Sa pu antrenn enn ogmantasyon pri zeneral. TVA li enn sistem tax inzis. Avek TVA, dimunn ris ek dimunn mizer pey mem kantite tax lor enn lartik. Kan taxe larises, profi konpayni, reveni ki dimunn ris ena dan labank direk, lerla ki seki ris pey plis tax ek seki mizer pey tigit. Deza pri pe monte kuma fles, deza nu rupi pe perdi valer aster ogmantasyon TVA li pu enn atak lor nivo-de-vi  dimunn mizer. Guvernman Travayis ti met TVA. Zordi guvernman MSM-MMM-PMSD pe rod ogmant li.

Guvernman pe rod aboli pansyon vyeyes inversel  

Pansyon vyeyes pu nepli enn drwa. Dapre guvernman so plan, pu ki u gayn pansyon vyeyes, u pu bizin pruve ki u mizer ek deklar u  "saritab" pu gayn pansyon vyeyes. Lontan dan Moris, ti ena sa sistem-la su Poor Law. Telman dimunn ti revolte kont sa lalwa inzis-la, ki finn bizin fer pansyon vyeyes vinn enn drwa. Abolisyon pansyon vyeyes iniversel li enn danze mortel pu dimunn mizer. Guvernman PT-PMXD avan  ti rod privatiz pansyon, ek fer laz retret vinn plis ki 60 an. Aster, guvernman MSM-MMM-PMSD pe atak nu drwa a pansyon vyeyes. Sa li kumansman demantelman nu  drwa sosyal ki ekziste dan Welfare State. Apre pansyon, se lasante gratis ek ledikasyon gratis ki menase.   

Guvernman pe rod atak sistem revizyon saler 

Guvernman pe rod sanz manyer ki fixe saler. Zot fini fer apel enn exper Singapur pu gete kuma pu met an kestyon sistem revizyon saler. Patron pe rod tir sistem konpansasyon saler kan kud-lavi ogmante. Zot pe rod tir saler minimum ki ena dan lalwa, parski patrona dir li “ule plis flexibilite”. Pu fonksyon piblik ena gran danze ki disud Pay Research Bureau(PRB) limem. Seki zot pe anvi fer se enn sistem kot travayer bizin travay ankor plis pu ki lapey ogmante. 

Guvernman anons privatizasyon dilo ek servis lapost

Guvernman pe rod privatiz tu servis esansyel ek servis sosyal. Zot fini anonse ki zot pu privatiz CWA ek lapost piblik. Sa, li pu fer dilo ki nu bwar vinn enn sinp marsandiz ki konpayni vande ar piblik pu li fer profi. Dilo, sa-mem surs lavi. Pa kapav fer dilo vinn enn komers. Guvernman PT-PMXD ti rod privatiz dilo, ek tu servis esansyel ek servis sosyal. Konpayni Franse Lyonnaise des Eaux-Vivendi ti fini dekros kontra pu rul CWA. Dimunn pa finn dakor, ek finn balye guvernman PT pu anpes sa arive. Aster guvernman MSM-MMM-PMSD pe revini avek privatizasyon.

Nuvo lalyans o-puvwar : Guvernman/kapitalist/FMI/Labank Mondyal

Guvernman replas nu pei su lord Labank Mondyal. Kifer? Zot finn pran kas ar Labank Mondyal pu finans bidze ek pu permet patron tablisman ogmant so profi kan li pe santraliz lindistri sikriyer ek fer VRS. Labank Mondyal-FMI finn donn kas akoz Berenger fini pran langazman dan dernye bidze ki li pu vinn delavan avek sa bann mezir-la. Alor azordi enn nuvo lalyans ki o-puvwar : Guvernman/Kapitalist/Labank Mondyal-FMI 
Ki bizin dimande ?  Nuvo eleksyon zeneral !

Dan dernye eleksyon zeneral, guvernman MSM-MMM-PMSD zame ti dir ki zot pu pran sa bann mezir-la kan zot dan guvernman. Si zot ti anvi vinn avek sa kalite mezir-la, zot ti bizin explik lepep avan eleksyon. Lerla zot ti ava kone ki lepep panse. Lalit pe dir ki bizin ena nuvo eleksyon zeneral. Se lepep ki bizin deside ki kalite politik ekonomik ek sosyal nu ule dan pei. 

Ki bizin fer ? Zwenn LALIT, prepar la resiztans !

Antretan, fas a sa bann danze mortel pu travayer ek dimunn mizer, nu tu bizin prepare pu reziste. A-lokazyon 1 Me, Lalit fer enn apel a tu travayer, zenn, somer, pansyoner, fam zwenn Lalit pu ki ansam, nu prepar enn kont-atak politik. Sa li sel manyer pu ki nu defann nu liberte, ek nu drwa ekonomik ek sosyal. An-mem-tan, li sel manyer pu nu prepar enn alternatif politik a seki guvernman MSM-MMM-PMSD, ek PT-PMXD ki ti dan guvernman avan, ena pu propoze. 

Premye Me ki pu fer ? Sutenir Miting Sindikal !

An-mem-tan nu fer enn apel pu ki tu travayer al rasanbleman sindikal pu le 1 Me. Si u dan sindika, nu pe kont lor u pu ki u konvink u sindika ki bizin enn Zurne Protestasyon avan prosenn bidze kot travayer dan tu sindika zwenn ansam pu proteste kont sa kalite politik ki reprezant enn danze mortel pu travayer ek dimunn mizer. 

Viv Linite Travayer !

Ki sityasyon zordi dan lemond ?
Fet  Travay li enn lokazyon pu nu reflesi lor lalit ki travayer ek dimunn oprime pe amene partu dan lemond . Amezir ki bann miltinasyonal pe pran kontrol lor lekonomi tu peyi lor bul later, amezir ki Fon Moneter Internasyonal, Labank Mondyal ek Lorganizasyon Mondyal Komers(WTO) pe impoz enn politik ekonomik ek sosyal ki pe kraz travayer partu, amezir ki imperyalist USA pe ogmant so dominasyon lor leres lemond a traver so pwisans militer ek so santaz komersyal, an-mem-tan enn vag rezistans pe leve partu. Par milyon travayer, peizan, zenn, militan ekolozis ek aktivis drwa imin, pe organize, mobilize, manifeste : dan Lamerik, Lind, Lostrali, Lerop, Sid Afrik, partu.Dan dernye 2 semenn finn ena lagrev zeneral dan Litali, manifestasyon dan Washington; semenn prosenn bann travayer dan lindistri metal dan Lalmayn pu deklans enn lagrev.

Parey kuma globalizasyon kapitalist, privatizasyon ek liberalizasyon komers pe afekte lanplwa,nivo de vi travayer, akse a servis sosyal, lanvironman dan Moris, mem menas pe pez lor travayer ek dimunn mizer partu dan lemond. Muvman rezistans ki finn develope ziska ler, li enn muvman byen larz ek varye: li inklir  kuran nasyonalist ek mem integrist, li inklir bann lorganizasyon ki pe defann kont menas ki ena  lor demokrasi ek drwa imin, li inklir muvman sindikal ki pe lite pu prezerv drwa aki travayer, li inklir bann muvman ekolozis ki pe proteste kont destriksyon lanvironman ki kapitalist voras pe fer pu ogmant so profi.

Reaksyon a globalizasyon

Bann lefe destrikter ki globalizasyon kapitalist ek dominasyon militer USA pe prodir dan lemond, li an mem tan pe presipit enn radikalizasyon politik. Enn kote pe ena enn lamonte  popilism de drwat, nasyonalism, ek integrism relizye. Lot kote, nu pe truv konsolidasyon bann muvman politik sosyalist revolisyoner. Dan Litali, Larisi, Lotris, ena muvman fasist ki pe gayn terin. Dan eleksyon prezidansyel dan Lafrans, Fron Nasyonal J.M.Lepen ki enn muvman fasist ek rasist finn gayn 20% vot. Dan Lind guvernman BJP pe devwal so veritab natir integrist relizye. Me an mem tan dan eleksyon presidansyel dan Lafrans, bann kandida sosyalist revolisyoner ansam finn gayn plis ki 11% vot. Seki nu pe truve partu dan lemond, se ekrulman bann parti santrist burzwa tradisyonel (kuma MMM,MSM,PTr isi) parski zot inkapab propoz okenn solisyon a destriksyon sistem demokratik, suvrennte, ek apovrisman lamas dimunn. Kapitalist finansye internasyonal ki pe amenn sa destriksyon-la atraver globalizasyon ek atraver bann striktir kuma Lerop Ini ek NAFTA dan Lamerik.

Represyon global

Apre atanta 11 septam 2001 dan New York ek Washington, Bush ek so ladministrasyon militaro-indistriyel finn impoz bann sipoze lalwa anti-terorist lor laplipar pei. Parmi ena lalwa Prevention of Terrorism Act dan Moris. Sa kalite lalwa la li permet ek ankuraz represyon kont tu muvman ki met an kyestyon sa ezemoni ekonomik ek militer ki menas lemond zordi.

Apre le 11 septam 2001, nu finn truv Israel aksantye so represyon militer kont lepep Palestinyen ki pe amenn enn komba istorik pu revandik enn leta Palestinyen, enn komba lezitim kont enn form kolonizasyon barbar ki Israel pe impoze dan bann teritwar okipe dan Palestinn. Premye Minis Israelyen A.Sharon,  ki ti koni kuma buro Shabra ek Shatila kot par santenn refizye Palestinyen ti masakre an 1983, zordi finn residive ek pe komet ankor plis atrosite dan kan refizye Jenin. Ek Sharon tuzur pe benefisye depi sutyen Bush. Zot tu le 2  dir ki zot pe kombat “terorism”, enn par masakre popilasyon sivil dan Palestinn, ek lot la dan Afghanistan.

Alor kan nu pe selebre Fet Travay an 2002, li importan ki nu reflesi lor seki pe arive dan lemond zordi, li importan ki nu exprim nu solidarite ek travayer ki pe lite partu, ek lepep Palestinyen ki pe sufer, ek bann zenn ki pe lite partu pu enn meyer lavenir pu nu bul later. Me sirtu li importan ki nu kontribye dan konstriksyon enn muvman politik internasyonal ki kapav reziste a destriksyon ki globalizasyon pe amene, ek an mem tan propoz enn alternativ sosyalist pu kombat sa kuran nasyonalist, popilist, integrist ek fasist ki pe lev latet partu.

Viv Linite Travayer partu dan lemond.

